
 � Uzun illər Azərbaycan təbii sərvətlərindən tam yararlana   
bilməyib. Ancaq müstəqillik əldə edildikdən sonra xalqımız 
öz taleyinin, təbii sərvətlərinin sahibi olub. Bununla da, təbii 
sərvətlər ölkəmizin inkişafına, xalqın rifah halının yaxşılaşmasına 
yönəldilib. 

Müstəqillik illərində təbii 
sərvətlərimizin, o cümlədən neft və 
qazın hasil edilməsilə bağlı bir sıra 
mühüm hadisələr baş verib. Belə ki, 
1994-cü ildən etibarən Azərbaycanın 
neft sənayesinə böyük sərmayə qoyul-
mağa başlanılıb, “Əsrin müqaviləsi” 
imzalanıb. Bu müqavilə Bakı-Tbilisi-
Ceyhan kəmərinin neftlə doldurul-
masında əsas rol oynayıb. Bundan 
sonra Azərbaycanda çox zəngin 
“Şahdəniz” qaz yatağı aşkar edilib. 
Yeri gəlmişkən, mütəxəssislərin 
bildirdiyinə görə, həmin yatağın qaz 
ehtiyatlarının həcmi 1,2 trilyon kub-
metrdir. “Şahdəniz” dünya miqyasın-
da ən böyük qaz yataqlarından biridir 
və hazırda “Cənub” qaz dəhlizinin 
resurs bazasının əsasını təşkil edir.

Beləliklə, artıq Azərbaycan müa-
sir dövrdə neft və qazı hasil və ixrac 
edən ölkəyə çevrilib. Respublikamız 
dünya bazarlarına çıxış əldə etmək 
üçün neft-qaz kəmərlərinin tikin-
tisini həyata keçirib. Bu məqsədlə 
2006-cı ildə Bakı-Tbilisi-Ceyhan 
neft kəməri və 2007-ci ildə Bakı-

Tbilisi-Ərzurum qaz kəməri istismara 
verilib. Bundan bir neçə il əvvəl isə 
Xəzəri Qara dənizlə birləşdirən Bakı-
Supsa neft kəməri tikilib. Beləliklə, 
Azərbaycanın təbii resurslarının 
dünya bazarlarına çıxarılması üçün 
kifayət qədər böyük şəbəkə yaradılıb. 

Bu gün “Cənub” qaz dəhlizi 
kimi meqa layihə ilə bağlı  ciddi iş 
gedir. Bu layihənin əsası Türkiyədə, 
İstanbul şəhərində qoyulub. Belə ki, 
2012-ci ildə TANAP layihəsi haqqın-
da müqavilə imzalanıb.  Bu layihə 
“Cənub” qaz dəhlizinin özəyidir. 
Məhz bundan sonra bütün digər 
istiqamətlər üzrə işlərə başlanılıb. 

Hazırda “Cənub” qaz dəhlizi 
layihəsi uğurla icra edilir.  Xatırla-
daq ki, sözügedın layihə 4 hissədən 
ibarətdir. Birinci hissə “Şahdəniz” 
qaz yatağının işlənilməsi, ikinci hissə 
Azərbaycanı Gürcüstanla birləşdirən 
Cənubi Qafqaz qaz boru kəmərinin, 
üçüncü və ən əsas hissə isə TANAP 
qaz kəmərinin tikintisidir. Nəhayət, 
dördüncüsü TAP – Trans-Adriatik 
kəmərinin çəkilişidir.   Bütün bu 
dörd önəmli layihə “Cənub” qaz 

dəhlizini təşkil edir. 
Yuxarıda qeyd edilənlər həm də 

onu göstərir ki, Azərbaycan qədim 
neft diyarı, neftin vətənidir. Dünya-
da sənaye üsulu ilə ilk dəfə neftin 
1846-cı ildə məhz Bakıda çıxarılma-
sı, bundan bir əsr sonra - XX əsrin 
ortalarında isə yenə də dünyada ilk 
dəfə olaraq dənizdən neftin Xəzərin 
Azərbaycan sektorunda hasil edilməsi 
də bunun parlaq ifadəsidir. 

Heydər Əliyev Mərkəzində 
Azərbaycanda iki milyard ton neft 
hasil olunması münasibətilə keçirilən 
təntənəli mərasimdə Prezident 
İlham Əliyev söylədiyi nitqində 

də bu məsələni xüsusi vurğula-
yıb: “Azərbaycan neftin vətənidir, 
Azərbaycanda bunu hər kəs bilir. 
İndi dünya ictimaiyyəti də bunu 
bilir ki, dünyada sənaye üsulu ilə ilk 
dəfə neft 1846-cı ildə Azərbaycanda 
çıxarılmışdır və o vaxt Azərbaycan 
dünya neftinin əsas hissəsini təmin 
edirdi. Tarixdə ilk dəfə olaraq XX 
əsrin ortalarında dənizdə də neft 
Azərbaycan neftçiləri tərəfindən 
çıxarılmışdır və bu da tarixi hadisədir. 
Azərbaycan neftçiləri sovet dövründə 
Xəzərin bütün neft-qaz yataqlarının 
aşkar olunmasında əsas rol oyna-
mışlar, Rusiya Federasiyasında yeni 
neft yataqlarının kəşfində onların 
rolu çox böyükdür. Təsadüfi deyil 
ki, “İkinci Bakı”, “Üçüncü Bakı” 

adlandırılan yerlər var ki, bu yerlər 
Azərbaycan neftçilərinin adı ilə bağ-
lıdır. Neftçilərimiz xarici ölkələrdə 
də işləyirdi, oraya ezam olunmuş-
dular. Əlbəttə ki, bu, Azərbaycanda 
neft sənayesində çalışan insanların 
peşəkarlığını, fədakarlığını göstərir”. 

Xatırladaq ki, 1971-ci ildə ulu 
öndər Heydər Əliyevin iştirakı ilə 
Azərbaycanda 1 milyard ton neftin 
hasilatının qeyd edildiyi təntənəli 
mərasim keçirilib. 1970-1980-
ci illərdə ümummilli liderimizin 
rəhbərliyi ilə Azərbaycanın ümumi 
inkişafına çox böyük töhfə verilib, 
o cümlədən, neft-qaz sənayesinin 
inkişafı üçün önəmli addımlar atılıb. 
O vaxt neft hasilatının artırılma-
sı, yeni qurğuların işə düşməsi, 
dərin özüllər zavodunun məhz 
Azərbaycanda tikilməsi, neftayırma 
müəssisəsinin rekonstruksiyası və 
digər mühüm hadisələr respublikamı-
zın neft potensialını böyük dərəcədə 
möhkəmləndirib. Həmin illərdə 
həyata keçirilən tədbirlər, xüsusilə 
dərin özüllər zavodunun işə salınması 
bu gün də ölkəmizin neft potensialını 
gücləndirir. Əgər vaxtilə bu müəssisə 
Azərbaycanda yox, başqa bir yerdə 
tikilsəydi, o zaman müstəqillik 
dövründə xarici tərəfdaşlarla işlərdə 
lənglik özünü göstərə bilərdi.  

Ulu öndər Heydər Əliyev 
Azərbaycandan gedəndən sonra 
bütün sahələrdə olduğu kimi, neft-
qaz sektorunda da  tənəzzül özünü 
büruzə verməyə başladı və 1990-cı 

illərin əvvəlində artıq neft hasila-
tı ilə bağlı çətinliklərlə üzləşildi. 
Müstəqilliyimizin ilk dövründə  bu 
problemlər daha da dərinləşdi. 

Həmin illərin  Azərbaycan üçün 
çox ağır keçdiyi, o zaman ölkənin 
idarəolunmaz vəziyyətə düşdüyü 
hamımızın yaxşı yadındadır. Belə 
ki,  respublikanı  idarə edənlər öz 
məsuliyyətini dərk edə bilmirdilər, 
səriştəsiz, bir çox hallarda savadsız 
kadrlar irəli çəkilirdi, ölkədə xaos, 
anarxiya hökm sürürdü, Bakıda və 
digər şəhərlərdə qanunsuz silahlı 
birləşmələr meydan oxuyurdu. Yenə 
də ümummilli lider Heydər Əliyev 
öz tarixi missiyasını uğurla icra etdi. 
Azərbaycanı böyük bəlalardan qurtar-
dı, respublikaya sabitlik gətirdi, ölkə 

inkişaf yoluna qədəm qoydu, neft 
sənayesinin tərəqqisinə xüsusi önəm 
verildi. Məhz 1993-cü ildən başlaya-
raq,  Azərbaycan indiyə qədər inkişaf 
yolu ilə gedir.

Prezident İlham Əliyev yuxa-
rıda adıçəkilən mərasimdə o illəri 
xatırlayaraq deyib: “Bugünkü 
mərasimdə Azərbaycanın tanınmış 
neftçiləri, veteranlar, o illəri yaxşı 
xatırlayan insanlar əyləşiblər. Onlar 
çox yaxşı bilirlər ki, Azərbaycan neft 
sənayesinin 1990-cı illərin əvvəlində 
vəziyyəti necə idi. Bu vəziyyətdən 
biz çıxış yolu axtarmalı, tapmalı idik 
və Heydər Əliyev neft strategiyası 
yeganə çıxış yolu idi. 1994-cü ildə 
“Əsrin kontraktı”nın imzalanması 
bu sahədə dönüş yaratdı. “Əsrin 
kontraktı”nın imzalanması tarixi 
hadisədir. O vaxt Azərbaycan gənc 
müstəqil dövlət idi və bayaq qeyd 
etdiyim kimi, çox ağır çağırışlarla 
üz-üzə qalmışdı, iqtisadiyyat demək 
olar ki, tamamilə dağıdılmışdı, sənaye 
istehsalı iflic vəziyyətdə idi, inflya-
siya min faizlərlə ölçülürdü, kütləvi 
işsizlik hökm sürürdü, yoxsulluq 
dərəcəsi artırdı. Belə bir vəziyyətdə 
Azərbaycana xarici sərmayəni 
gətirmək doğrudan da böyük müd-
riklik və uzaqgörənlik tələb edirdi və 
Heydər Əliyev neft strategiyası bax, 
bu çağırışlara cavab verdi. Xarici 
tərəfdaşlarla 1994-cü ildə imzalanmış 
“Əsrin kontraktı” bizim üçün bir çıxış 
yolu idi, bizə bir güc verdi, nəfəs 
verdi, investisiya gətirdi. Azərbaycan 

dünyada özünü tanıtdıra bilmişdir. 
Azərbaycana, ilk növbədə, ölkəmizin 
neft-qaz sektoruna böyük şirkətlər 
tərəfindən maraq artmışdır və bu 
maraq praktiki işlərə gətirib çıxarmış-
dır”.

Hazırda Bakıda ən müasir qazma 
qurğuları, platformalar inşa olunur.   
“Şahdəniz-2” üçün bütün tikinti 
əməliyyatları uğurla həyata keçirilir,   
çoxsaylı vətəndaşımız bu işlərdə 
fəal iştirak edir. Səngəçal neft-qaz 
terminalı səmərəliliyinə görə dün-
yada tanınır. Neft əməliyyatlarının 
aparılması üçün ölkəmizdəki  
gəmiqayırma zavodunda istənilən 
növ gəmilər istehsal olunur. On-

lardan biri, - bu nəhəng gəmiyə 
“Xankəndi” adı verilib,- bu yaxınlar-
da istismara buraxılıb.  

Prezident İlham Əliyev 
sözügedən müşavirədə neft strategi-
yasının nəticələrinə toxunaraq neft 
kapitalının insan kapitalına uğurla 
çevirilməsini də xatırladıb: ”Bu 
gün “Əsrin kontraktı”nın nəticələri, 
sadəcə olaraq, Neft Fonduna gələn 
gəlirlərlə ölçülmür. Bunun çox geniş 
və çox böyük təsiri olub və bu gün də 
var. Biz “qara qızıl”ı insan kapitalına 
çevirə bildik. Biz neft gəlirlərimizdən 
çox səmərəli şəkildə istifadə etdik 
və bu gün dünya miqyasında bu, 
xüsusilə qeyd edilir. Bir çox ölkələrin 
zəngin neft yataqları var, ancaq o 
ölkələr səfalət içindədir, yoxsulluq 
şəraitində yaşayırlar. O ölkələrdə 
sabitlik pozulur, neft o ölkələrə 
fəlakət gətirir. Azərbaycanda isə neft 
rifah, inkişaf, sabitlik, güc gətirir. Bu 
gün Azərbaycanın müstəqil ölkə kimi 

yaşamasında, iqtisadi potensialımı-
zın formalaşmasında neft-qaz amili 
çox böyük rol oynayır. Bunu hər kəs 
bilməlidir”.

Dövlətimizin başçısı çıxışında 
xarici sərmayədarların fəaliyyətinə 
də toxunub. Bu məsələdə, yəni 
xarici ölkələrin şirkətlərilə birgə 
əməkdaşlıqda Azərbaycanın bir 
nümunə olduğunu bildirib. Xüsusilə 
əsas strateji investor olan BP şirkəti 
ilə çox sağlam zəmində, qarşılıq-
lı dəstək, inam, maraq əsasında 
əməkdaşlıq qurulduğunu, bunun 
sayəsində həm sərmayədarların, 
Azərbaycana milyard dollarlarla 
vəsait qoyan konsorsiumların, həm 

də respublikamızın böyük gəlir əldə 
etdiyini diqqətə çatdırıb.  

Müşavirədə “Əsrin 
müqaviləsi”nin müddətinin uzadıl-
ması ilə bağlı yeni saziş imzalanması, 
Azərbaycanın maliyyə vəziyyətinin 
dinamik şəkildə yaxşılaşması,  bu ilin 
doqquz ayında valyuta ehtiyatlarımı-
zın 4,5 milyard dollar artması, xarici 
borcumuzun ümumi daxili məhsulun 
18 faizini təşkil etməsi, bunun isə bir 
çox ölkələr üçün arzuolunan, möcüzə 
kimi səslənən bir rəqəm olması, iqti-
sadi göstəricilərimizin Davos Forumu 
tərəfindən yüksək qiymətləndirilməsi 
inkişaf strategiyasının uğurla real-
laşdırılmasının bariz ifadəsi kimi 
dəyərləndirilib. 

Müşavirədə yuxarıda sada-
lananlarla bərabər, Azərbaycanın 
enerji təhlükəsizliyi məsələlərini 
tam şəkildə təmin etməsi, neftdən 
əldə olunan gəlirlərin Dövlət Neft 
Fondunda şəffaf şəkildə saxlanılma-

sı, həmin fondun vəsaiti hesabına 
bir sıra ən vacib sosial və infrast-
ruktur layihələrinin, o cümlədən, 
Bakı-Tbilisi-Qars dəmir yolunun 
gerçəkləşdirilməsi barədə də danışı-
lıb. 

Prezident İlham Əliyev 
müşavirədə dediyi aşağıdakı sözlərlə 
Azərbaycanın uğurlu gələcəyi, eləcə 
də neft-qaz sənayesinin daha da 
inkişafı barədə əminliyini bir daha 
ifadə edib: “Bir milyardıncı ton neftin 
hasil edilməsi münasibətilə 1971-
ci ildə Heydər Əliyevin sədrliyi ilə 
Opera və Balet Teatrında təntənəli 
mərasim keçirilmişdir. Bu gün 
müstəqil Azərbaycanda, ulu öndərin 

adını daşıyan bu möhtəşəm Mərkəzdə 
biz 2 milyardıncı ton neftin hasilatını 
qeyd edirik. Müstəqillik ən böyük 
sərvətimizdir. Ancaq müstəqillik 
dövründə Azərbaycan böyük zirvələrə 
çata bildi. Ancaq müstəqillik 
dövründə xalq öz təbii sərvətlərinin 
sahibi oldu. Hesab edirəm ki, bu-
günkü mərasimin ulu öndərin adını 
daşıyan Mərkəzdə keçirilməsi həm 
təbiidir, - çünki bu, bizim əsas toplan-
tı salonumuzdur, əsas mərkəzimizdir, 
- həm də rəmzi xarakter daşıyır. 
Çünki Heydər Əliyevin həm 1970-
1980-ci illərdə, həm də 1990-cı 
illərdə göstərdiyi xidmətlər bu gün 
Azərbaycan reallıqlarını təmin edir. 
Biz isə öz növbəmizdə bundan sonra 
da Azərbaycanın neft-qaz sənayesinin 
inkişafı üçün əlimizdən gələni 
əsirgəməyəcəyik”.

Vaqif BAYRAMOV, 
“Xalq qəzeti”

Azərbaycanın iqtisadi 
potensialının formalaşmasında 

neft-qaz amili mühüm rol oynayır

Berlində Azərbaycanla Almaniya arasında miqrasiya 
sahəsində əməkdaşlıq məsələləri müzakirə edilib

 � Dövlət Miqrasiya Xidmətinin (DMX) rəisi, II dərəcəli dövlət 
miqrasiya xidməti müşaviri Firudin Nəbiyevin başçılıq etdiyi nümayəndə 
heyətinin Almaniya Federativ Respublikasının Federal Daxili İşlər 
Nazirliyinin dövlət katibi xanım Emily Haberlə, o cümlədən Federal 
Daxili İşlər Nazirliyinin miqrasiya idarəsinin direktoru Norbert Seitzlə 
görüşlərində iki ölkə arasında dostluq və tərəfdaşlıq münasibətlərinin 
yüksək səviyyədə olduğu qeyd edilib. Vurğulanıb ki, investisiyaların 
təşviqi, vergi, maliyyə, gömrük, ədliyyə, kadrların ixtisaslaşdırılması, 
elm və texnika, ekologiya, mədəniyyət sahələrində mövcud əməkdaşlığın 
səviyyəsi miqrasiya sahəsində də əməkdaşlığın genişləndirilməsini zəruri 
edir.

DMX-dən AZƏRTAC-a bildiriblər 
ki, görüşdə Xidmət rəisinin son 
illər ölkəmizdə dövlət idarəçiliyinin 
təkmilləşdirilməsi və müasirləşdirilməsi 
istiqamətində həyata keçirilən islahat-
lar, vətəndaş məmnunluğunun təmin 
edilməsi məqsədilə “ASAN xidmət” 
mərkəzlərinin fəaliyyətə başlaması və 
həmin mərkəzlərdə DMX tərəfindən bir 
neçə xidmət növünün təqdim olunma-
sı, Azərbaycanın ev sahibliyi etdiyi 
beynəlxalq tədbirlər, yeni nəqliyyat 
dəhlizlərinin yaradılması barədə ətraflı 
məlumatı maraqla qarşılanıb. 

Bildirilib ki, bütün bu tədbirlər, 
eyni zamanda, ölkədə viza sisteminin 
sadələşdirilməsi, üç saat ərzində turist 
vizasının alınması Azərbaycanın turizm 
imkanlarını genişləndirib və hazırda 
respublikaya turist axını artıb. Artıq bir 
neçə ildir ki, miqrasiya proseslərinin 
idarə olunmasında “bir pəncərə” prinsi-
pinin tətbiqi əcnəbilərin və vətəndaşlığı 
olmayan şəxslərin rahatlıqlarının təmin 
edilməsi işinə böyük töhfədir. 

Xidmət rəisi, həmçinin miqrasi-
ya məsələlərinin tənzimlənməsi və 
miqrantların hüquqlarının müdafiəsi 
ilə bağlı qanunvericilik bazasının 
təkmilləşdirilməsi və xüsusən beynəlxalq 
təcrübəyə əsaslanan, 2013-cü il av-
qustun 1-dən qüvvədə olan Miqrasiya 
Məcəlləsinin əhəmiyyətinə toxunub. 
Qeyd edib ki, məcəlləyə görə miqrantlar 
öz arzuları ilə Azərbaycan dilini, tarixini, 
mədəniyyətini, hüquq və vəzifələri ilə 
bağlı qanunvericiliyi öyrənmək üçün 
Dövlət Miqrasiya Xidmətinin təlim-
tədris mərkəzinə müraciət edə bilərlər. 
Hazırda bununla bağlı Xidmət tərəfindən 
ödənişsiz təlim kursları təşkil edilib və 

görülən işlər əcnəbilər tərəfindən böyük 
məmnunluqla qarşılanır. 

F.Nəbiyev deyib ki, Xidmət 
tərəfindən ötən müddətdə görülən 
işlərin nəticəsi olaraq, ölkəmizdə 
qanunsuz miqrantların sayı minimuma 
enib. Qanunsuz miqrasiya ilə mübarizə 
məqsədilə əcnəbilərin və vətəndaşlığı 
olmayan şəxslərin ölkəyə giriş və 
çıxışlarının monitorinqi aparılır, qanuni 
əsaslarla gələn əcnəbilərin qanunsuz 
miqranta çevrilməsinin qarşısını almaq 
məqsədilə onlar leqallaşdırılır. Həmçinin 
miqrasiya qanunvericiliyi sahəsində 
məlumatlandırma məqsədilə mütəmadi 
maarifləndirmə tədbirləri həyata keçirilir. 

Xidmət rəisi vurğulayıb ki, 
Azərbaycan insan hüquqları sahəsində 
əsas beynəlxalq konvensiyalara qoşu-
lub və ölkəmizdə bu sahədə görülən 
işlərin nəticəsində insan hüquqlarının, 
o cümlədən miqrantların hüquqları-
nın müdafiəsi beynəlxalq təşkilatlar 
tərəfindən yüksək qiymətləndirilir. Lakin 
Azərbaycanda insan hüquqlarının yüksək 
səviyyədə qorunmasına baxmayaraq, 
ötən əsrin 90-cı illərinin əvvəllərindən 
miqrasiya problemləri ilə üzləşmiş 
ölkəmizdə Ermənistan-Azərbaycan, Dağ-
lıq Qarabağ münaqişəsi nəticəsində bir 
milyondan çox insan məcburi qaçqın və 
köçkünə çevrilib, onların bütün hüquqları 
Ermənistan tərəfindən pozulub. Hətta bu 
hadisə ilə bağlı 2015-ci il iyunun 16-da 
Avropa İnsan Hüquqları Məhkəməsinin 
Böyük Palatası “Çıraqov və digərləri 
Ermənistana qarşı” işi ilə bağlı qərarını 
elan etsə də, işğalçı ölkə buna məhəl 
qoymur. Xidmət rəisi münaqişənin 
həllinin beynəlxalq hüquq norma və 
prinsipləri əsasında öz həllini tapmaması-

nın və bir milyondan çox azərbaycanlının 
Ermənistan tərəfindən pozulmuş hüquqla-
rının bərpa edilməməsinin böyük təəssüf 
doğurduğunu deyib. Məlumat verib ki, 
Azərbaycan Prezidenti İlham Əliyevin 
diqqət və qayğısı nəticəsində qaçqın və 
məcburi köçkünlər üçün ölkədə normal 
həyat şəraiti yaradılır. Amma işğalçı ölkə 
onların öz evlərinə təhlükəsiz və ləyaqətli 
qayıdışlarının təmin edilməsinə imkan 
vermir. 

F.Nəbiyev Azərbaycan hökumətinin 
qaçqın və sığınacaq məsələləri ilə 
bağlı BMT-nin Qaçqınlar üzrə Ali 
Komissarlığı, miqrantların hüquqla-
rının qorunması ilə bağlı Beynəlxalq 
Miqrasiya Təşkilatının Azərbaycandakı 
Nümayəndəliyi ilə sıx əməkdaşlıq 
etdiyini də diqqətə çatdırıb. Almaniya 
Federativ Respublikası ilə miqrasiya 
sahəsində əməkdaşlığın perspektivlərinə 
böyük inam ifadə olunub. Bununla 
yanaşı, Avropa İttifaqı ilə 2014-cü 
ildən qüvvəyə minmiş readmissiya 
sazişindən sonra, Almaniya tərəfindən 
Azərbaycan vətəndaşlarının ölkəmizə 
readmissiyası zamanı bəzi pozuntulara 
yol verildiyi müəyyənləşdirilib. Bildiri-
lib ki, bu məsələlər Birgə Readmissiya 
Komitəsinin 2016-cı ildə  Brüsseldə və 
2017-ci ildə Bakıda keçirilmiş iclasları 
zamanı, eləcə də Miqrasiya Siyasətinin 
İnkişafı üzrə Beynəlxalq Mərkəz 
vasitəsilə Almaniya tərəfinin diqqətinə 
çatdırılıb.

Sonra Azərbaycan nümayəndə heyəti 
Almaniya Federativ Respublikasının 
Federal Xarici İşlər Ofisinin Şərqi Asiya, 
Qafqaz və Mərkəzi Asiya üzrə direktoru 

Andreas Peske ilə görüşüb.
Görüşdə ölkələrimiz arasında 

ikitərəfli əməkdaşlıq haqqında geniş 
söhbət açılıb. Eyni zamanda, dünyada-
kı münaqişələr nəticəsində qaçqın və 
məcburi köçkünlərin sayının artmasının 
böyük təəssüf doğurduğu bildirilib. 
Bu barədə danışan Dövlət Miqrasiya 
Xidmətinin rəisi Firudin Nəbiyev miq-
rantları qəbul edən ölkələrdə islamofobi-
ya meyillərinin artması və bəzi hallarda 
İslam dininin zorakılıq və terrorçuluqla 
eyniləşdirilməsi ilə bağlı dərin narahat-
lığını ifadə edib. Həmçinin qeyd olu-
nub ki, son illər Azərbaycan miqrasiya 
baxımından mənşə ölkəsindən tranzit 
və təyinat ölkəsinə çevrilib. Azərbaycan 
Respublikasının miqrantların hüquq-
larının müdafiəsinin təmin edilməsi 
məqsədilə bir sıra ölkələrlə ikitərəfli və 
çoxtərəfli sazişlər, o cümlədən readmissi-
ya sazişləri imzaladığına toxunan Xidmət 
rəisi, ümumiyyətlə, ölkəmizin miqrasiya 
sahəsində ikitərəfli və çoxtərəfli əsasda 
əməkdaşlığın genişləndirilməsində ma-
raqlı olduğunu söyləyib. 

Görüşdə belə bir əminlik ifadə 
olunub ki, “Azərbaycan Respublikası ilə 
Avropa İttifaqı arasında icazəsiz yaşayan 
şəxslərin readmissiyası haqqında” Saziş 
çərçivəsində Almaniya ilə İcra Proto-
kolunun qısa müddətdə razılaşdırılması 
və imzalanması miqrasiya sahəsində 
əməkdaşlığın növbəti mərhələsinə keçid 
olacaq və daha sıx əməkdaşlıq etməyə 
imkan yaradacaq.

Hər iki görüşün sonunda tərəfləri 
maraqlandıran digər məsələlər ətrafında 
fikir mübadiləsi aparılıb.

Avropa Yenidənqurma və  
İnkişaf Bankı Azərbaycanın energetika 
sektorunda sahibkarlığın dəstəklənməsi 

layihələrində maraqlıdır

 � Avropa Yenidənqurma və İnkişaf Bankı (EBRD) Azərbaycanın energetika 
sektorunda sahibkarlığın dəstəklənməsi layihələrində maraqlıdır.

Energetika Nazirliyinin mətbuat xidmətindən 
AZƏRTAC-a bildirilib ki, bu barədə energe-
tika nazirinin müavini Gülməmməd Cavadov 
ilə Avropa Yenidənqurma və İnkişaf Bankının 
vitse-prezidenti Alain Pillouxun başçılıq etdiyi 
nümayəndə heyəti arasında keçirilən görüşdə 
danışılıb. Görüşdə nazirlik ilə EBRD arasında 
əməkdaşlığın mövcud vəziyyəti, perspektivləri, 
eləcə də “Azərbaycan Respublikasında enerji üzrə 
müstəqil tənzimləyici orqanın təsis edilməsinə 
dəstək layihəsi”nin icrası ilə bağlı məsələlər 
müzakirə edilib. 

Nazir müavini Avropa Yenidənqurma və 
İnkişaf Bankı ilə əməkdaşlığın ölkəmizin enerji 
sahəsinə verdiyi töhfələri yüksək qiymətləndirib. 
O, “Azərbaycan Respublikasında kommunal 
xidmətlərin (elektrik və istilik enerjisi, su və 
qaz) inkişafına dair Strateji Yol Xəritəsi” üzrə 
əməkdaşlıq barədə EBRD ilə imzalanmış Niyyət 
Protokolundan danışaraq bildirib ki, bu sənəd 
ölkədə enerji üzrə müstəqil tənzimləyici orqa-
nın yaradılmasına dəstəyi təmin edəcək. Dəstək 
layihəsi çərçivəsində “Müstəqil tənzimləyici or-
qan haqqında” qanun layihəsi işlənəcək və bu or-
qanın yaradılmasına texniki kömək göstəriləcək.

EBRD-nin vitse-prezidenti A.Pilloux isə 

Azərbaycan ilə bank arasında əməkdaşlığın 
səviyyəsindən məmnunluğunu ifadə edərək, 
bir sıra enerji layihələrində mövcud dəstəyin 
gələcəkdə bərpa olunan enerji mənbələrindən 
istifadə sahəsində davam etdirilməsinin müm-
künlüyünü bildirib. O, energetika sektorunda 
sahibkarlığın dəstəklənməsi layihələrinə maraq-
larını diqqətə çatdırıb. Bank rəsmisi müstəqil 
tənzimləyici orqanın yaradılması və qanunveri-
cilik bazasının hazırlanmasında hər cür köməyi 
göstərməyə hazır olduqlarını bir daha qeyd edib. 

O, eyni zamanda, bankın fəaliyyəti 
tarixində ən böyük əməkdaşlıq müqaviləsinin 
Trans-Anadolu (TANAP) qaz boru kəməri 
layihəsi çərçivəsində bağlandığını vurğulaya-
raq, layihənin uğurla reallaşması üçün səylərini 
əsirgəməyəcəklərini bildirib.

Görüşdə, həmçinin energetika sektorun-
da islahatların aparılması, enerji bazarının 
liberallaşdırılması, qanunvericilik bazasının 
təkmilləşdirilməsi, Azərbaycanın E5P Fon-
du (Şərqi Avropa Enerji Səmərəliliyi və Ətraf 
Mühit Tərəfdaşlığı Fondu) ilə əməkdaşlığının 
perspektivləri ətrafında geniş fikir mübadiləsi 
aparılıb. 


